
Alnetið (Veraldarvefurinn – Internetið)


Alnetið er í raun samsafn ótölulegs fjölda netkerfa sem tengd hafa verið saman í eitt risastórt netverk. Það tengið saman tölvur um allan heim. Hægt er að senda tölvupóst milli heimsálfa, leita í gagnabönkum, rökræða við rússneska skákmenn, svissneska bankamenn eða hollenska listmálara, hlusta á Bob Dylan eða David Bowie, eða kaupa það sem vantar í kvöldmatinn.


Áður voru tölvunetin einangruð hvert frá öðru og afar ólík þannig að útilokað var að flytja upplýsingar á milli þeirra. Bandaríkjamenn þróuðu hins vegar staðlaðar vinnuaðferðir (protocol) fyrir samskipti á milli neta. Þeir hönnuðu samskiptaforrit sem hlaut nafnið TCP/IP (Transmission Control Protocol/Internet Protocol) og þar með gátu mismunandi tölvunet í Bandaríkjunum og í öðrum löndum stillt saman strengi sína. Skilyrðið var einfaldlega að tölvurnar væru tengdar saman (t.d. með símalínum) og síðan sá TCP/IP um tæknilega hlið málanna.


Alnetið má skilgreina sem allar tölvur sem ræða saman með hjálp TCP/IP. Það má einnig skilgreina sem öll þau tölvunet sem eru aðgengileg. Einn helsti kostur Alnetsins er hin frjálsa uppbygging þess. Allir hlutar netsins eru jafnsterkir. Ef einn hluti þess dettur út geta aðrir hlutar haldið áfram eins og ekkert hafi í skorist. Alnetinu má líkja við fiskinet þar sem skaðinn verður ekki mikill þótt einn möskvi rifni – veraldarvef þar sem þræðirnir eru óteljandi og enginn einn gildari en annar. Enginn getur lýst sig eiganda að alnetinu. Þegar upplýsingar eru sendar eftir alnetinu eru þær skornar niður í búta. Hver þeirra fer sína leið eftir símalínu, ljósleiðara eða gegnum gervitungl. Það sem notandinn þarf að vita er einfaldlega heimilisfang viðtakandans og afganginn sér vefurinn um.

CD Rom


CD Rom er margmiðlunargeisladiskur með alls konar upplýsingum sem settar eru fram með myndum, hljóðum og í texta. Þessi tækni gerir það meðal annars kleift að hægt er að setja alfræðiorðabækur og önnur uppsláttarrit fram á skemmtilegan og myndrænan hátt.

Diskadrif


Diskadrif í tölvum eru aðallega þrenns konar: Harðdiskadrif, disklingadrif og geisladiskadrif. Langflestar tölvur hafa bæði harðdiska- og disklingadrif en stöðugt verður algengara að þær séu einnig með geisladiskadrif, því með tilkomu margmiðlunar er nauðsynlegt að geta tekið við upplýsingum á geisladiskum.

Gagnabankar


Gagnabankar eru stórar tölvumiðstöðvar sem veita almennan aðgang að gögnum sem eru geymd í gagnasöfnum. Oft er um að ræða aðgang að alls konar viðskiptalegum upplýsingum, sem þarf að greiða fyrir, en einnig er mikið um að aðgangur sé ókeypis. Dæmi um það eru til að mynda gagnabankar fjölmargra háskóla og menntastofnana um allan heim sem tengjast Alnetinu. Auk þessara miðstöðva er til aragrúi af litlum gagnabönkum sem einstaklingar, samtök og einkafyrirtæki hafa komið á laggirnar.

Gagnanet og Háhraðanet Pósts og síma


Gagnanet og Háhraðanet Pósts og síma eru nokkurs konar póst- og símakerfi fyrir tölvur. Kerfið nær um allt land og er hluti af alþjóðlegu kerfi. Þannig geta Íslendingar tengst tölvum um allan heim og nýtt sér þjónustu og upplýsingar úr fjölmörgum gagna- og upplýsingabönkum í heiminum.

Heimasíða


Heimasíða er eins konar aðalvalmynd sem tilheyrir tilteknum einstaklingi eða stofnun á alnetinu og viðkomandi veffang vísar á. Fyrirtæki, stofnanir og einstaklingar nota gjarnan heimasíðu til að kynna vöru sína og þjónustu, til dæmis hefur Stjórnarráð Íslands heimasíðu á veffanginu http://www.stjr.is/. Venjulega er hægt að nálgast aðrar vefsíður út frá heimasíðu.

Jaðartækjaforrit


Jaðartækjaforrit sjá um að láta hluta tölvunnar, til dæmis lyklaborð, mús eða prentara starfa rétt. Noti jaðartækið annað táknróf en tölvan þá sér jaðartækjaforritið um að þýða milli táknrófa.

Margmiðlun


Margmiðlun merkir það að nota tölvu til að miðla upplýsingum með texta, hljóði, kyrrmyndum, hreyfimyndum o.s.frv.

Mennta- og menningarnet


Unnið er að því hér á landi að hanna sérstakt tölvunet sem tengja mun mennta- og menningarstofnanir saman í eitt upplýsinganet. Vísir að slíku menntaneti er þegar fyrir hendi og hefur Kennaraháskóli Íslands umsjón með þjónustu við þá aðila sem tengdir eru netinu.

Mótald


Mótald er tæki sem breytir stafrænum merkjum frá tölvu í hljóð og öfugt, svo nota megi símkerfi til að senda gögn á milli tölva. Mótald er nauðsynlegt til að geta tengst alnetinu.

Myndskannar


Myndskannar eru um margt líkir ljósritunarvélum. þeir eru notaðir til að lesa myndir eða texta inn í tölvur.

Netfang


Netfang er eins konar póstfang einstaklinga eða fyrirtækja, sambærilegt venjulegu símanúmeri. Netfang er í raun talnaraðir en þar sem erfitt getur verið að muna þær eru netföngin einnig gefin upp með bókstöfum. Ekkert samhengi er þó á milli talnanna og nafnanna. Netfang menntamálaráðuneytisins er t.d. postur@mrn.stjr.is.

Netþjónustufyrirtæki


Netþjónustufyrirtæki eru eins konar upplýsingaveitur sem reknar eru á litlum eða stórum tölvukerfum. Mótöld gefa eigendum einkatölva kosta á að tengjast þeim. Fyrirtækin veita sérhæfðar upplýsingar og selja vöru eða þjónustu í gegnum tölvusamskipti. Verðlagning getur meðal annars verið háð búsetu og því hvenær sólarhringsins þjónustan er veitt.

Sýndarheimur


Með sýndarheimi er átt við tölvugerðan þrívíddarheim þar sem táknmyndir geta verið staðgenglar þátttakenda, til dæmis í tölvuleik. Með því að setja á sig sérstök gleraugu skynjar viðkomandi aðili sig sem raunverulegan þátttakanda í sýndarheiminum.

Tölvuminni


Minni í tölvum er tvíþætt. Annars vegar innra minni (vinnsluminni) sem geymir upplýsingar tímabundið meðan verið er að vinna á tölvunni og hins vegar ytra minni (geymsluminni) sem geymir upplýsingar til lengri tíma. Minnið er mælt í bitum (bæt) og samsvarar einn biti einu tölvutákni:


KB merkir því Kílóbita eða 1.000 tákn.


MB merkir Megabita eða 1.000.000 tákn.


GB merkir Gígabita eða 1.000.000.000 tákn.

Tölvupóstur


Tölvupóstur er ein vinsælasta grein tölvusamskipta á Alnetinu. Notkun hans eykst með ótrúlegum hraða og á árinu 1995 voru 25 milljarðar orðsendinga sendar með tölvupósti. Ekki sakar heldur að það er mun ódýrara að senda tölvupóst en að senda bréf í pósti, eða allt að 10 sinnum ódýrara. Viðtakandi þarf ekki að sitja við tölvuna sína og bíða eftir því að tölvupósturinn berist. Pósturinn varðveitist sjálfkrafa í tölvupósthólfi hans og hann getur lesið bréfið þegar honum hentar. Einnig geta tölvunotendur á tveimur ólíkum stöðum spjallað saman á skjánum í stað þess að talast við í síma og er slíkt tölvuspjall að jafnaði ódýrara en símtal.

Tölvur


Fyrstu tölvurnar komu fram á sjónarsviðið í kringum 1940 og voru notaðar til að ráða dulmál og fleira. Á miðjum sjötta áratugnum voru nokkur stórfyrirtæki og háskólar farnir að nota tölvur en um var að ræða mjög stórar vélar, sem voru orkufrekar, og þörfnuðust mikils mannafla. En ekki leið á löngu áður en smærri og aðgengilegri tölvur komu fram á sjónarsviðið sem almenningur jafnt sem fyrirtæki og stofnanir gátu notað. Í dag eru tölvur orðnar mjög algengar á heimilum jafnt sem á vinnustöðum og þróunin í tölvuheiminum er geysilega hröð um þessar mundir. Skilgreina má tölvu sem tæki sem getur tekið við og geymt upplýsingar, unnið úr þeim og skilað frá sér niðurstöðu. Á sama hátt og við höfum líkama og huga, hafa tölvur vélbúnað og hugbúnað. Vélbúnaður er hinn áþreifanlega hluti tölvunnar, sjálfur tækjabúnaðurinn, en hugbúnaðurinn samanstendur af upplýsingum sem geymdar eru á rafrænu formi í þar til gerðum rafrásum. Hugbúnaðurinn hefur því það hlutverk að láta vélbúnaðinn framkvæma það sem notandi tölvunnar biður um. Vinnsla tölvunnar og varðveisla upplýsinga fer síðan fram í svokölluðum aðaleiningum; örgjörvanum, sem er tölvukubbur og eins konar heili tölvunnar, og tengibrautum sem bera upplýsingar milli örgjörvans og hinna ýmsu hluta tölvunnar.

Tölvuvírusar


Tölvuvírusar eru lítil falin tölvuforrit sem óprúttnir einstaklingar búa til í þeim tilgangi að valda skemmdum í tölvukerfum þannig að gögn tapast eða brenglast. Til að verjast tölvuvírusum ber að varast að hlaða inn hugbúnaði nema frá viðurkenndum tölvuverslunum og gæta þess að endurnýja reglulega vírusvarnarforrit sem finna og eyða tölvuvírusum.

Upplýsingaiðnaður


Upplýsingaiðnaður er atvinnustarfsemi sem felst í því að skapa ný verðmæti með því að safna, tilreiða og miðla upplýsingum. Undir þetta svið fellur meðal annars útgáfustarfsemi og uppbygging gagnabanka. Í upplýsingaiðnaði er áherslan lögð á upplýsingarnar fremur en tæknina. Mikil og sívaxandi tækifæri hafa skapast á þessu sviði um allan heim í kjölfar mikilla framfara á þessu sviði og aukinnar menntunar.

Upplýsinganet


Upplýsinganet er samskiptanet sem byggir á ýmiss konar fjarskiptasamböndum, til dæmis símalínum, ljósleiðurum og örbylgjusamböndum, sem ýmist eru þráðbundin (símaleiðslur) eða þráðlaus (örbylgjusambönd), eða blanda af þessu tvennu. 

Veffang


Veffang segir til um nákvæma staðsetningu á Alnetinu. Fyrst kemur http:// og síðan sérstök talnaruna sem vísar á heimasíðu viðkomandi aðila. Veffang menntamálaráðuneytisins er t.d. http://www.frodi.stjr.is/mrn

Vefsíða


Vefsíða nefnist skjal á Alnetinu sem hefur að geyma upplýsingar í formi texta, hljóðs eða mynda. Til að komast á vefsíðu þarf venjulega fyrst að fara í gegnum heimasíðu.

